Avgerð frá Skatta- og avgjaldskærunevnndini

Avgerð tikin: 14.09.2005

Mál nr.: 05-03-31-28 

Lóg: Meirvirðisgjaldslógin § 1, § 27, § 3 

Útróður ikki vinnuligt virksemi. Meirvirðisgjald við innflutningi av bátum.

Samandráttur:

Virksemi kærarans við útróðri varð ikki mett at vera vinnuligt og varð tí strikað úr mvg-skránni. Henda avgerð varð staðfest av Skatta- og avgjaldskærunevndini. Men nevndin broytti avgerðina at krevja kæraran at rinda mvg við innflutningi av bátunum.

Avgerð

Málslýsing:

Kærarin keypti bátin m/s X úr útlandinum í mai 2001 og seldi hann aftur í juli 2002. Síðani keypti hann bátin m/s Y, eisini úr útlandinum, í september 2002.

Toll- og Skattstova Føroya metti, at virksemið hansara var ikki vinnuligt og átti tí ikki at verða skrásett til meirvirðisgjald. Hann varð kravdur at afturgjalda rakstrar- og íløgumvg og at gjalda mvg í sambandi við innflutningin av bátunum.

Toll- og Skattstova Føroya vísti á, at keypið av vørum og avgjaldsskyldugum tænastum hjá m/s X og m/s Y viðvíkur ikki sølu av vørum og avgjaldsskyldugum tænastum, tí virksemið hjá bátunum hvørki er ella hevur verið vinnuligt, sambært § 1 í mvg-lógini – sí eisini § 3. Rakstrar- og íløgu mvgið hjá bátunum verður tí kravt afturgoldið.

Harumframt verður mvg uppkravt í samband við innflutning, tessvegna at onki er goldið í hesum sambandi. Sambært § 27, stk. 1 í mvg-lógini eru vørur, ið verða innfluttar frá útlandi, avgjalds​-kyldugar í samband við innflutning. Í somu grein stk. 4 verður loyvt, at skip upp á 5 GT og meira kunnu  innflytast avgjaldsfrítt, tá talan ikki er um lystfør.

Vinnuligt virksemi er eitt afturgangandi megingrundarlag í mvg-lógini fyri eina skráseting. Er bátur yvir 5 GT innfluttur til vinnuligt virksemi, kann sleppast undan at leggja mvg-ið út fyri síðan at fáa tað út aftur.

Niðurstøðan hjá Toll- og Skattstovu Føroya viðvíkjandi mvg á innflutningi fevnir um, at talan ikki er um avgjaldsfrítøku, tá skip/bátur ikki verður vinnuliga rikin. Í broytingarskrivinum frá 25. januar 2005 vísir Toll- og Skattstova Føroya á, at útgoldið mvg í samband við bátarnar síðan 3. ársfjórðing 2001 er útgoldið undir skeivum fortreytum og verður tessvegna at gjalda aftur.

Broytingin hevur við sær, at kærarin verður kravdur at gjalda hesar upphæddir:

m/s X:

Keypsprísur 
kr. 675.023

Frakt v.m. 
kr.   16.542 
kr. 691.565x25%= 
kr. 172.891

m/s Y:

Keypsprísur 
kr. 450.373

Frakt v.m. 
kr.   27.078 
kr. 477.351x25%= 
kr. 119.362
Mvg av innflutningi tilsamans 


kr. 292.253

Samanlagt mvg 2001-2004

Mvg av rakstri og íløgum sambært uppgerðum 


kr.    89.936

Mvg av innflutningi 


kr.  292.253

Mvg 1. og 2. ársfj. 2004 er ikki útgoldið 


kr.    -4.855
Tilsamans at gjalda 


kr.  377.334

Stýrið tekur undir við sjónarmiðunum hjá økisskrivstovuni men leggur afturat, at mvgskrásetingin er grundað á fráboðan frá virkinum sjálvum. Toll- og Skattstova Føroya hevur ikki í samband við skrásetingina kannað og hevur heldur ikki eftir reglunum skyldu til at kanna, um treytirnar fyri mvg-skráseting eru loknar. Mvg-skrásetingin kann tí ikki metast sum ein avgerð, sum gevur framíhjárættindi, og Toll- og Skattstova Føroya kann tí strika virkið úr mvg-skránni, um tað seinni vísir seg, at treytirnar fyri skráseting ikki eru loknar.

Kærarin vísir m.a. á, at § 27, stk. 4 í mvg-lógini er soljóðandi: “Flogfør og skip upp á 5GT og meira undantikið sportsflogfør og lystfør, kunnu innflytast avgjaldsfrítt”.

Lystfar merkir sambært orðabókini skemtifar, og at tað kann ikki koma føroyingi til hugs at kalla útróðrarbát -stóran ella lítlan, vinnuligan ella ikki vinnuligan- fyri skemtifar. Hann metir, at andin í lógini er, at mvg skal gjaldast av marglætisbátum/skemtibátum og ikki fiskibátum uttan mun til spurningin um vinnuligt virksemi ella ikki.

Um ætlanin hevði verið ikki at lagt mvg á vinnuligar bátar, hevði orðavalið ivaleyst verið sum í stk. 9, har tað stendur: “Fiskiskapur, agn, ísur, olja, proviantur, salt og pakkitilfar til fiskifør, sum reka vinnuligan fiskiskap kunnu innflyta avgjaldsfrítt”.

Kærarin vísir eisini á, at onki krav var um rakstrarætlan í samband við innflutning av bátinum, og ongantíð var vinnuliga sjónarmiðið inni sum orientering og enn minni sum krav. Upp á spurningin um, hvussu Toll- og Skattstova Føroya reint praktiskt avmarkaði ein lystbát frá fiskibáti, fekk hann at vita, at dekkstøddin m.a. hevði avgerandi týdning, og at hetta metti T&S um á staðnum. Hann fekk skjølini til vega og varð avgreiddur uttan trupulleikar. Kærarin greiddi frá, at hann keypti fyrra bátin, X, í mai 2001. Honum gjørdist skjótt greitt, at hann ikki kundi nýta bátin, sum hann ynskti í samband við útróður á vetri á okkara leiðum. Serliga lastaviðurskiftini og skrokkin var hann ónøgdur við. Hann avgjørdi tí at selja bátin sum skjótast, og tí kom hann ongantíð í drift. Hann varð seldur í juli 2002, og kærarin hevði eitt tap av honum á góðar kr. 50.000.

Seinna bátin, Y, keypti hann í september 2002. Henda bát er hann nøgdur við og hevur stigvíst riggað hann til útróðrarbát eftir føroyskum viðurskiftum.

Ætlanin við bátinum hevur alla tíðina verið vinnulig.

Hann vísir á, at hann rekur parttíðarútróður við snellu, og at hann er vanur við henda veiðuhátt og hevur neyðugu tíðina. Hansara starv gevur honum einar 15 frívikur árliga. Við at leggja hesar ávikavist til várróðurin og um heystið, eru flestu ár góðir møguleikar fyri hampuligari góðari úrtøku. Harafturat gavst hann við øðrum virksemi á sumri 2003 (tvs. eini B-inntøku á uml. kr. 110.000) fyri at fáa betri tíð til útróður. Hann metti, at hann kundi fáa minst líka stóra ella størri inntøku av útróðri.

Viðvíkjandi tíðarskeiðnum frá mai 2001 til juli 2002 vísir kærarin á, at fyrri báturin varð keyptur við útróðri fyri eyga, men varð seldur av orsøkum, sum hann hevur greitt frá frammanfyri. Báturin varð royndur, men var ikki í drift.

Seinni báturin varð keyptur í september 2002, og restin av árinum varð brúkt at gera hann kláran.

Í januar 2003 var báturin fyrstu ferð klárur til nýtslu. Báturin (og motorur) var 10 ára gamal, og hann avgjørdi at gera seg kunnugan við bát og motor gjøgnum várið og summarið á innaru leiðunum og síðani at leggja seg eftir útróðri burturav meginpartin av heystinum. Hann avreiddi fyri kr. 8.000 um várið, men longu í mai var verkfall, og tá slapst ikki av við fisk í einar seks vikur. Fyrst í august, meðan hann var á útróðri, kom eldur í maskinrúmið. Orsakað av gongdini við at skifta motor, at bíða varð eftir eykalutum o.s.fr. var báturin so dánt fiskiklárur aftur seinast í januar 2004.

Árið 2004 var merkt av stórum falli í veiðuni á landleiðini. Serliga hevur gingist illa við snellufiskiskapinum. Várróðurin á Norðhavinum miseydnaðist vegna illveður og smáligt fiskarí. Mars mánaði, sum verður roknaður sum besta tíðin á Norðhavinum, og sum seinastu árini hevur givið uml. 80.-130.000 pr. bát, hevur í ár lítið og onki givið hjá teimum flestu. Kærarin ætlaði at nýta umleið ein mánaða burturav til útróður á Norðhavinum í bestu tíð og síðani aftur tíggju vikur í heyst har suðuri. Hann tók 5 vikur til útróður burturav frá fyrst í mars. Fyri veður var bert roynandi í tríggjar dagar, so tá veðurvánirnar framhaldandi søgdu frá høgættarveðri við vindi, gjørdi hann sum flestu aðrir av at gevast eftir 4 vikum.

Hóast hann hevði møguleikan at rógva út summarmánaðarnar, var ikki vert at loysa fyri fiskaloysi. Á heysti tók hann sær 38 dagar burturav til útróður, men veðrið var so ólagaligt, at tað bert bleiv til 6 avreiðingar. Hann upplýsir eisini, at hann helst misti nakrar góðar dagar mitt í oktober, tá fjøllini vóru gingin.

Fiskaríið hevur verið óvanliga smáligt gjøgnum alt árið og avreitt er fyri umleið kr. 25.000-, íalt 13 avreiðingar.

Samanumtikið metir kærarin, hóast úrtøkan hevur verið smálig, seg hava roynt sum frægast at fáa vinning burturúr. Ein miseydnað íløga, ein álvarslig eldsvanlukka og seinast eitt óvanliga ringt fiskiár hava higartil forða honum í at náa hesum máli. Sjálvur metir hann vánirnar vera góðar fyri, at báturin fer at geva eitt hampuligt avkast.

Í viðmerking frá 29. mai 2005 vísir kærarin m.a. á, at hann hetta árið hevur nýtt 6 vikur í bestu tíð til útróður á Norðhavinum. Veður var til 12 avreiðingar, uml. 1,5 tons fyri uml. kr. 19.000. Hann heldur, at munur má gerast á, um roynt verður at reka vinnu og so um positivt vinnuligt úrslit spyrst burturúr.

Viðvíkjandi tí, sum Toll- og Skattstova Føroya, Stýrið vísir á í ummæli sínum frá 20. apríl 2005, at mvg-skrásetingin er grundað á fráboðan frá virkinum, sigur kærarin, at tað er rætt, at hann hevur fylt oyðublaðið út. Men at tað var eftir telefoniska ráðgeving frá Toll- og Skattstovu Føroya, sum ongan iva lat vera um, at avreiddi hann fyri meira enn kr. 20.000 um árið, so skuldi (ikki kundi) hann lata seg skráseta. Ikki eitt orð um, at endamálið umframt eisini skuldi vera at fáa eitt yvirskot.

Avgerðin hjá Skatta- og avgjaldskærunevndini

Sambært § 3, stk. 1, litra a í meirvirðisgjaldslógini skal avgjald rindast av tí, sum rekur sjálvstøðugt vinnuvirki við sølu av vørum og avgjaldsskyldugum tænastum. Tað er bert vinnulig søla, sum skal vera skrásett til meirvirðisgjald, smb. eisini § 1 í meirvirðisgjaldslógini.

Kærarin keypti í 2001 ein bát, sum hann seldi aftur í 2002, tí hann metti hann ikki vera egnaðan til útróður á vetri um okkara leiðir. Í 2002 keypti hann annan bát til eitt virði á uml. kr. 750.000. Báturin er útgjørdur til fiskiskap við snellum, og kærarin hevur fiskiloyvið 5d. Kærarin hevur akademiska útbúgving og hevur fulltíðarstarv innan hetta øki. Hann ætlar sær at reka parttíðar útróður og hevur lagt tað soleiðis til rættis, at hann tekur frí einar 15 vikur um árið. Í hesum tíðarskeiði ætlar hann at rógva út. Hann metir seg hava møguleika at fáa peningaligan vinning burturúr og upplýsir, at hann hevur sagt frá sær eina B-inntøku á uml. kr. 110.000 fyri at fáa tíð til at taka sær av útróðrinum. Hann væntar, at hann kann fáa minst líka nógva inntøku av útróðrinum, sum av B-inntøkuni, hann hevur sagt frá sær.

Endamálið við keypinum av bátunum var at fáa eina inntøku við síðuna av, og kærarin hevur eisini gjørt eina fíggjarætlan, sum tó ikki vísti seg at halda, men sum nokk skal síggjast í ljósinum av, at hon er gjørd í einum tíðarskeiði, har fiskiskapur og fiskaprísir vóru væl betri enn í dag.

Í 2001 og 2002 hevur hann ikki avreitt.

Í 2003 avreiðir kærarin fyri tilsamans kr. 8.369.

Í 2004 avreiðir kærarin 13 ferðir fyri tilsamans kr. 25.866

Í 2005 hevur hann fram til 21. apríl avreitt 12 ferðir fyri tilsamans kr. 18.926

Sambært roknskapunum var úrslitið fyri 2001 kr. -7.000. Fyri 2002 var úrslitið kr. 0, og í 2003 var úrslitið kr. -13.878. Í 2004 var úrslitið kr. -4.337.

Kærarin hevur útvegað sær ta útgerð, sum skal til fyri at reka vinnuligan fiskiskap, men av ymiskum orsøkum var hann ikki til reiðar at fara í gongd av álvara fyrr enn í 2004. Hetta árið avreiddi hann 13 ferðir fyri tilsamans kr. 25.866. Bæði søluupphædd og avreiðingartal eru nokk í lægra lagi, um talan skal vera um vinnuligt virksemi, men sum kærarin greiðir frá, so var talan um eitt serliga vánaligt fiskiár, og at meta út frá einum ári er kanska nakað skjótt gjørt av.

Hinvegin hevur kærarin lagt sær virksemið soleiðis til rættis, at hann skal rógva út tær 15 vikurnar, tá hann hevur frí frá sínum dagliga starvi. Hóast hann sigur seg leggja tað soleiðis til rættis, at hann fær bæði vár- og heystróður við, tykist hetta at vera eitt rættiliga avmarkað tíðarskeið av árinum, sum vinnan skal rekast í, og tí metti nevndin, at tað bar ikki til at siga, at talan var um vinnuligt virksemi. Kravið um intensitet, at virkið skal verða rikið regluliga og støðugt, verður ikki mett at vera lokið.

Skatta- og avgjaldskærunevndin avgjørdi tí at staðfesta avgerðina hjá Toll- og Skattstovu Føroya, at útróðurin hjá kæraranum verður ikki mettur at vera vinnuligt virksemi. Virksemið skal tí strikast úr mvg-skránni.

Í hesum sambandi skal vísast á dóm hjá Føroya Rætti frá 10. mai 2005, sum staðfesti avgerð hjá Skatta- og avgjaldskærunevndini frá 17. desember 2003, har niðurstøðan var, at tað bar ikki til at strika virki afturvirkandi, um talan ikki var um svik ella misbrúk, tá virkið varð skrásett.

Út frá teimum upplýsingum, sum eru í hesum málinum, metti nevndin ikki, at tað bar til at staðfesta, at kærarin ikki hevði ætlanir at reka bátin vinnuliga, ella ikki visti ella átti at vita, at virksemið fór ikki at verða vinnuligt, og tí kann talan ikki vera um svik ella misbrúk við skráseting.

Harvið kann Toll- og Skattstova Føroya ikki strika virkið afturvirkandi og krevja alt íløgu-mvgið afturgoldið, men eigur at gera eina javning sambært § 16, stk. 1 í mvglógini.

Viðvíkjandi mvg við innflutning av bátunum viðmerkti Skatta- og avgjaldskærunevndin, at sambært § 27, stk. 4 í mvg-lógini kunnu flogfør og skip upp á 5 GT og meira, undantikið sportsflogfør og lystfør innflytast avgjaldsfrítt.

Eftir upplýsingunum í málinum er X 5,2 GT og Y 6,3 GT. Báðir bátarnir eru sostatt yvir 5 GT og skulu tí bert rinda mvg við innflutningi, um teir kunnu sigast at vera fevndir av hugtakinum “lystfør”.

Mvg-lógin hevur onga lýsing av, hvat er at skilja við lystfar, og ongin vegleiðing er at finna í viðmerkingunum til lógina, har tað einans verður víst á, at stuttleikabátar og sportsflogfør skulu rinda avgjald.

Kravið hjá Toll- og Skattstovu Føroya, at bátarnir skulu vera vinnuliga riknir fyri at kunna innflytast avgjaldsfrítt framgongur ikki beinleiðis av lógini. Tað kann væl vera, at eitt lystfar/stuttleikafar vanliga ikki er vinnuligt, men hinvegin er ikki vist, at øll før, sum ikki eru vinnuliga rikin, eru lystfør.

Kærarin hevði heldur ongan møguleika at vita, at Toll- og Skattstova Føroya tulkaði greinina á henda hátt. Onki varð upplýst um hetta, tá bátarnir vóru tollaðir.

Skatta- og avgjaldskærunevndin metti tí, at avgerðin, um kærarin skuldi rinda meirvirðigjald við innflutning av X og Y mátti takast út frá eini ítøkiligari meting av, um talan var um eitt lystfar ella ikki. Metingin skuldi gerast út frá slagi av báti, útgerð, innrætting og nýtslu av bátunum og ikki einans á, um bátarnir vóru vinnuliga riknir ella ikki.

X er bygdur í 2001, er 8,92 m langur, 2,8 m breiður og 1,1 m djúpur. Meginmaskinan er av slagnum Volvo Penta TAMD41P og hevur 191 H.K. Hann varð skrásettur sum fiskifar í Føroya Skipaskráseting.

Y er bygdur í 1991, er 9,96 m langur, 3,5 m breiður og 0,9 m djúpur. Meginmaskinan er av slagnum Ford Sabre og hevði 275 H.K. Báturin er tilmeldaður til Bátayvirlitið til fiskarí. X var í Føroya Skipaskráseting skrásettur sum fiskifar. Y er tilmeldaður til Bátayvirlitið og sæst ikki at vera skrásettur í skipaskrásetingini. Men tað sæst av innkomna tilfarinum, at Y hevur tað fiskiloyvið, sum X hevði, og hevði tí ivaleyst, um hann var skrásettur í skipaskránni, verið skrásettur sum fiskifar.

Kærarin hevur upplýst, at ætlanin við bátunum var at brúka teir til útróður, og teir eru eisini útgjørdir hareftir, og kærarin hevur fiskiloyvi. X varð royndur, men kom tó ongantíð rættiliga til fiskiskap, áðrenn hann varð seldur. Y verður brúktur til útróður.

Samanumtikið kann sigast, at bátarnir bæði eftir skráseting, innrætting og brúki eru at meta sum fiskifør og ikki lystfør í vanligum týdningi.

Tá tað ikki framgongur týðiliga av greinini, at hon skal skiljast soleiðis, at frítøkan bert er galdandi fyri vinnuliga rikin før, og tá hesin spurningur ikki verður settur í samband við innflutningin, men fleiri ár aftaná, kann Toll- og Skattstova Føroya ikki nú seta fram krav um, at kærarin skal rinda avgjald við innflutningi av bátunum.

Skatta- og avgjaldskærunevndin avgjørdi tí at geva kæraranum viðhald í, at hann ikki skal rinda innflutnings-mvg av bátunum, tí teir eru meira enn 5 GT og út frá skráseting, innrætting og brúki eru at meta sum fiskifør og ikki sum lystfør.

